
Endeleg vedtaksrett i saka har:  Plan og miljø 
 
Dokument i saka: 
 
Bakgrunn for saka: 

Plan- og miljøutvalet har over fleire år fått sett av midlar til eit eige disposisjonsfond. Per i dag 
står det om lag 225 000 kroner på fondet. 

Før sommaren bad plan- og miljøutvalet om å få lagt fram ei sak om mogleg bruk av desse 
midlane. I diskusjonen før bestillinga blei det særleg peikt på tre aktuelle tiltak: 

• etablering av treningsrom på brannstasjonen  
• varmepumper i kommunale bustader  
• elbilladarar ved kommunale bustader  

Kommunedirektøren tek ikkje stilling til kva tiltak som bør prioriterast. Saka skal synleggjere 
alternativa som blei drøfta, slik at plan- og miljøutvalet kan ta stilling til korleis fondsmidlane skal 
nyttast. 

Vurdering: 
Saka er vurdert ut frå strategi i Kommuneplanen sin samfunnsdel Fyresdal kommune 2023-
2035; Tiltaka vil vere i samsvar med mål i kommuneplanens samfunnsdel om gode og trygge 
bumiljø, berekraftig ressursbruk og tilrettelegging for framtidsretta og miljøvennlege løysingar. 
 

Treningsrom på brannstasjonen 

Etablering av treningsrom på brannstasjonen blei løfta fram som eit aktuelt tiltak då utvalet 
bestilte saka. Eit slikt rom kan gi brannmannskapa betre moglegheit til å halde ved like den 
fysiske kapasiteten som er nødvendig for å utføre operative oppgåver på ein trygg og forsvarleg 
måte. Tiltaket kan derfor ha positiv betydning for arbeidsmiljø, helse og den operative 
beredskapen. 

Kostnaden vil avhenge av kva lokale som kan nyttast, behovet for bygningsmessige tilpassingar 
og omfanget og kvaliteten på treningsutstyret. Dette vil truleg vere det klart mest 
kostnadskrevjande av dei tre alternativa. Dersom utvalet prioriterer treningsrom, må ein rekne 



med at ein stor del av, eller heile, fondsbehaldninga blir nytta til dette tiltaket. Det vil då vere 
avgrensa rom for å gjennomføre dei andre tiltaka samtidig. 

Før endeleg bestilling bør administrasjonen avklare behov, aktuelle lokale og kostnader og 
leggje dette til grunn for gjennomføringa. 

Varmepumper i kommunale bustader 

Det er ønske om varmepumper i fleire kommunale bustader, særleg i omsorgsbustader. 
Varmepumper kan gi meir effektiv og jamn oppvarming og redusere behovet for vedfyring. Dette 
kan vere særleg viktig for eldre og andre bebuarar som har vanskar med å bere ved og 
handtere den praktiske fyringa. Tiltaket kan og gi betre komfort og redusert straumforbruk. 

Ei ferdig installert varmepumpe er anslått å koste om lag 30 000 kroner. Fondsbehaldninga vil 
dermed kunne finansiere varmepumper i fleire bustader, avhengig av dei tekniske tilhøva ved 
kvar bustad. 

Elbilladarar ved kommunale bustader 

Det er og etterspurnad etter elbilladarar ved fleire kommunale bustader. Stadig fleire nyttar elbil, 
og tilgang til trygg og godkjend lading blir ein viktigare del av infrastrukturen ved bustadene. 
Faste ladarar vil og redusere risikoen knytt til lading frå vanlege stikkontaktar. 

Ein ferdig installert elbilladar er anslått å koste om lag 25 000 kroner. Kostnaden kan variere 
avhengig av kapasiteten i det elektriske anlegget og om det er behov for oppgraderingar. 

Samla vurdering 

Med ei fondsbehaldning på om lag 225 000 kroner vil det vere mogleg å gjennomføre fleire 
mindre tiltak eller prioritere eitt større tiltak. Varmepumper og elbilladarar kan gjennomførast 
enkeltvis og fordelast på fleire kommunale bustader. Etablering av treningsrom på 
brannstasjonen vil truleg krevje ein vesentleg større del av fondet. 

Dei tre alternativa har ulike føremål og nytteverdi. Treningsrommet er knytt til arbeidsmiljø og 
operativ beredskap, medan varmepumper og elbilladarar er knytte til bumiljø, energibruk og 
tilrettelegging ved kommunale bustader. 

Kommunedirektøren tek ikkje stilling til kva tiltak som bør prioriterast. Det er drøftinga i plan- og 
miljøutvalet som skal danne grunnlag for disponeringa av fondsmidlane. Dei prioriteringane kan 
vere på andre tiltak enn dei som vert diskutert før ferien også. 

Økonomiske konsekvensar 

Disposisjonsfondet har ei saldo på om lag 225 000 kroner. Endeleg omfang må tilpassast 
fondsbehaldninga og dei faktiske kostnadene. Før tiltaka blir sette i verk, må det hentast inn 
nærare prisar og gjennomførast nødvendige tekniske vurderingar. 

Konklusjon: 
 
Saka synleggjer dei tiltaka som blei drøfta då plan- og miljøutvalet bestilte saka. 
Kommunedirektøren legg saka fram utan tilråding, slik at drøftinga i utvalet kan danne 
grunnlag for vedtaket. 
 



Innstilling frå kommunedirektøren: 
 
Saka blir lagd fram utan tilråding frå kommunedirektøren. 
 
 
 
 
Ulf Pedersen  
Kommunedirektør Halvor Homme 
 kommunalsjef plan og teknikk 

